
MAHALLIY OLIY TA’LIM MUASSASALARIDA 
SUN’IY INTELLEKTNI JORIY ETISH 
IMKONIYATLARINI KOMPLEKS DIAGNOSTIKA 
QILISH
O‘lmasxo‘jayev Zoirxo‘ja Abbos o‘g‘li
Toshkent xalqaro universiteti,
DSc mustaqil izlanuvchisi
ORCID: 0009-0002-0398-5477

Annotatsiya. Tadqiqotning maqsadi O‘zbekiston oliy ta’lim muassasalarida (OTM) sun’iy intellektni 
(SI) joriy etish imkoniyatlarini kompleks diagnostika qilish uslubiyatini ishlab chiqish va tizim darajasidagi 
dastlabki diagnostikani o‘tkazishdan iborat. Metodologiya sifatida tashkiliy tayyorgarlik nazariyasi va yetuklik 
modellariga asoslangan ko‘rsatkichlar tizimini qurish, Milliy statistika qo‘mitasi ma’lumotlari asosida hududiy 
tarkibiy tahlil hamda HEMIS tizimi imkoniyatlarini institutsional tahlil qilish qo‘llanildi. Natijada olti blok va 
18 ko‘rsatkichdan iborat diagnostika tizimi hamda besh darajali SI yetuklik modeli taklif etildi. Hududiy 
tahlil OTMlarning 45,6 foizi Toshkent shahrida jamlanganini ko‘rsatdi, bu esa SIni joriy etish imkoniyatlarini 
baholashda hududiy omillar va OTMlarning mavjud salohiyatini alohida hisobga olish zarurligini ko‘rsatadi.

Kalit so‘zlar: sun’iy intellekt, diagnostika, tashkiliy tayyorgarlik, yetuklik modeli, HEMIS, hududiy tafovutlar, 
oliy ta’lim muassasasi.

Abstract. The study develops a methodology for comprehensive diagnostics of the potential for 
implementing artificial intelligence in Uzbek higher education institutions and conducts a preliminary system-
level diagnosis. A system of six blocks and 18 indicators and a five-level AI maturity model are proposed, and a 
regional structural analysis based on National Statistics Committee data is performed. 45.6% of institutions are 
concentrated in Tashkent city, indicating that AI capacity may develop with certain regional differences.

Keywords: artificial intelligence, diagnostics, organisational readiness, maturity model, HEMIS, regional 
differences.

Аннотация. Цель исследования - разработать методику комплексной диагностики возможностей 
внедрения искусственного интеллекта в вузах Узбекистана и провести первичную диагностику на уровне 
системы. Построена система из шести блоков и 18 показателей, предложена пятиуровневая модель 
зрелости ИИ, проведён региональный структурный анализ по данным Национального комитета по 
статистике. Установлено, что 45,6% вузов сосредоточены в г. Ташкенте, что может свидетельствовать о 
наличии определённых региональных различий в формировании потенциала ИИ.

Ключевые слова: искусственный интеллект, диагностика, организационная готовность, модель 
зрелости, HEMIS, региональные различия.

K I R I S H
Sun’iy intellekt texnologiyalarini 2030-yilga qadar rivojlantirish strategiyasi [1] SIni iqtisodiyot va ijtimoiy 

sohalarga keng joriy etishni nazarda tutadi. Oliy ta’lim bu jarayonda ikki rol o‘ynaydi: SI mutaxassislarini 
tayyorlaydi va o‘zining boshqaruv jarayonlarida SIdan foydalanadi. Biroq OTMlarning SIni joriy etishga 
tayyorgarligi ma’lumotlar infratuzilmasi, kadrlar salohiyati, moliyaviy imkoniyatlar va boshqaruv madaniyati kabi 
omillarga bog‘liq holda farqlanishi mumkin.

O‘zbekistonda mazkur omillar hududlar kesimida ham turlicha shakllanishi mumkin. Milliy statistika qo‘mitasi 
ma’lumotlariga ko‘ra, 2025/2026-o‘quv yili boshida faoliyat yuritayotgan 215 ta OTMdan 98 tasi Toshkent shahrida 
joylashgan. Shu bilan birga, oliy ta’lim tizimini raqamlashtirish doirasida Oliy ta’lim jarayonlarini boshqarish axborot 
tizimi (HEMIS) joriy etilgan bo‘lib, uning OTMlar faoliyatidagi qamrovi va funksional imkoniyatlari SIni tatbiq etishga 
tayyorgarlikni baholashda muhim ahamiyatga ega. Bunday sharoitda SI loyihalarini samarali amalga oshirish uchun 
avvalo har bir OTMning joriy holati va rivojlantirish yo‘nalishlarini aniqlovchi kompleks diagnostika zarur.

Tadqiqot faraziga ko‘ra, OTMlarda SIni joriy etish imkoniyatlarini baholashda faqat texnologik 
ko‘rsatkichlarga tayanish yetarli bo‘lmasligi mumkin. Ma’lumotlar, raqamli tizimlar, inson kapitali, moliyaviy 
imkoniyatlar, boshqaruv va tashkiliy madaniyatni qamrab oluvchi ko‘p o‘lchovli diagnostika yanada kompleks 
baholash imkonini beradi. Bunda hududiy omillarni hisobga olish ham muhim ahamiyat kasb etadi.  

M A V Z U G A  O I D  A D A B I Y O T L A R  S H A R H I
Tashkilotlarning texnologiyaga tayyorligini baholash bo‘yicha bir necha nazariy yondashuv mavjud. L. Tor-

natzky va M. Fleischer texnologiya-tashkilot-muhit (TOE) modelini taklif qilib, innovatsiyani qabul qilish texnologik 
kontekst, tashkiliy resurslar va tashqi muhit omillariga bog‘liqligini asoslagan [2]. B. Weiner tashkiliy o‘zgarishga 
tayyorlikni “o‘zgarishga sodiqlik” va “o‘zgarishni amalga oshirish samaradorligi” orqali ta’riflagan [3].

Yetuklik modellari konsepsiyasi dasturiy ta’minot muhandisligidan kelib chiqqan: M. Paulk va 
hammualliflar jarayonlar yetukligini besh darajada baholovchi CMM modelini ishlab chiqqan [4]. Keyinchalik 
bu yondashuv raqamli transformatsiya va SIga tatbiq etildi. OTMlar uchun maxsus yondashuvlar orasida 
B. Daniel katta ma’lumotlar tahlilini joriy etishda ma’lumotlar sifati va tashkiliy tayyorgarlik muhim 
omillar ekanini ko‘rsatgan [5], OECDning “Raqamli ta’lim istiqbollari 2023” hisoboti esa raqamli ekotizim 
samaradorligini boshqaruv, infratuzilma va salohiyat o‘lchovlari orqali baholagan [6].

OTMlarning SIni joriy etishga tayyorgarligini baholashda standartlashtirilgan diagnostika vositalarini ishlab 
chiqish hamda hududiy omillarni hisobga oluvchi tahliliy yondashuvlarni rivojlantirish muhim ilmiy-amaliy 
ahamiyatga ega.

T A D Q I Q O T  M E T O D O L O G I YA S I
Tadqiqot ikki darajada olib borildi. Muassasa darajasida TOE modeli [2], tashkiliy tayyorgarlik nazariyasi 

[3] va yetuklik modellari [4] asosida diagnostika ko‘rsatkichlari tizimi ishlab chiqildi. Har bir ko‘rsatkich 
0 dan 4 gacha bo‘lgan shkalada baholanadi va blok indeksi ko‘rsatkichlarning o‘rtacha qiymati sifatida, 
integral indeks esa bloklar indekslarining o‘rtacha qiymati sifatida hisoblanadi: I = (1/6)·Σ Bj, Bj = (1/kj)·Σ 
xij. Integral indeks qiymati yetuklik darajasiga moslashtiriladi.

Tizim darajasida Milliy statistika qo‘mitasining OTMlar soni (2025/2026-o‘quv yili) va talabalar soni 
(2022/2023-o‘quv yili) bo‘yicha hududiy ma’lumotlari tarkibiy tahlil qilindi. Ma’lumotlar turli yillarga tegishli 
bo‘lgani sababli ular o‘zaro bo‘linmadi va faqat tarkibiy ulushlar solishtirildi. HEMIS tizimi imkoniyatlari ochiq 
manbalar asosida institutsional tahlil qilindi.

T A H L I L  V A  N A T I J A L A R
SIni joriy etish imkoniyatlarini baholash uchun olti blok va 18 ko‘rsatkichdan iborat tizim taklif etildi (1-jadval).

1-jadval. OTMlarda SIni joriy etish imkoniyatlarini diagnostika qilish ko‘rsatkichlari tizimi

Blok Ko‘rsatkichlar Ma’lumot manbai

B1. Ma’lumotlar ma’lumotlarning to‘liqligi; tarixiy qatorlar uzunligi; 
ma’lumotlar sifati nazorati HEMIS, ichki audit

B2. Raqamli tizimlar HEMIS modullaridan foydalanish darajasi; boshqa tizimlar 
bilan integratsiya; hisoblash quvvati IT bo‘limi hisobotlari

B3. Inson kapitali ma’lumotlar tahlilchilari soni; xodimlarning SI savodxonligi; 
SI bo‘yicha o‘quv dasturlari kadrlar bo‘limi, so‘rovnoma

B4. Moliya raqamlashtirishga xarajatlar ulushi; budjetdan tashqari 
daromadlar ulushi; investitsiyani moliyalashtirish manbalari moliyaviy hisobot

B5. Boshqaruv va 
me’yorlar

SI siyosati mavjudligi; shaxsga doir ma’lumotlarni himoya 
qilish tartibi; mas’ul tuzilma ichki nizomlar

B6. Tashkiliy 
madaniyat

rahbariyatning qo‘llab-quvvatlashi; xodimlarning 
o‘zgarishga tayyorligi; tajriba loyihalari soni so‘rovnoma, intervyu

Manba: muallif ishlanmasi [2; 3; 4; 6] asosida.

Tizimning o‘ziga xosligi shundaki, u texnologik ko‘rsatkichlar bilan bir qatorda boshqaruv va madaniyat 
bloklarini teng vazn bilan hisobga oladi. Chunki xalqaro tajriba SI loyihalarining samaradorligi ko‘pincha 

nafaqat texnologiyaga, balki ma’lumotlar sifati va tashkiliy moslashuv darajasiga ham bog‘liqligini ko‘rsatadi [5]. 
Baholash natijalari besh darajali yetuklik modeliga moslashtiriladi (1-rasm).

1-rasm. OTMlarda SIni joriy etish yetukligining besh darajali modeli
Manba: muallif tomonidan CMM yondashuvi [4] asosida ishlab chiqilgan.

Integral indeks 0–0,8 oralig‘ida bo‘lsa, 1-daraja, 0,8-1,6 oralig‘ida 2-daraja, 1,6-2,4 oralig‘ida 3-daraja, 2,4-
3,2 oralig‘ida 4-daraja va 3,2-4,0 oralig‘ida bo‘lsa, 5-daraja belgilanadi. HEMIS tizimining joriy etilishi OTMlarda 
raqamli boshqaruv infratuzilmasini shakllantirish uchun muhim asos bo‘lib xizmat qiladi. Biroq muayyan 
OTMning 2-darajali yetuklikka erishganligini aniqlash taklif etilgan diagnostika ko‘rsatkichlari bo‘yicha kompleks 
baholashni talab qiladi. Ochiq manbalarga ko‘ra, HEMIS ma’muriy boshqaruv, o‘quv jarayoni, ilmiy faoliyat 
va moliyaviy boshqaruv modullarini o‘z ichiga oladi va 100 dan ortiq davlat axborot tizimlari bilan integratsiya 
qilingan. Shu bois diagnostikaning asosiy vazifasi - OTMning 3-4-darajalarga o‘tishi uchun rivojlantirilishi zarur 
bo‘lgan elementlarni aniqlashdir.

SI salohiyati kadrlar, infratuzilma va hamkorlik imkoniyatlari mavjud hududlarda ko‘proq shakllanishi mumkin. 
Shu sababli OTMlarning hududiy taqsimoti muhim diagnostik ko‘rsatkich hisoblanadi (2-jadval, 2-rasm).

2-jadval. OTMlar va talabalarning hududiy tarkibi

Hudud OTMlar soni, 2025/2026, ta OTMlar ulushi, % Talabalar soni, 
2022/2023, ming nafar

Toshkent shahri 98 45,6 354,0
Toshkent viloyati 19 8,8 60,3

Samarqand viloyati 14 6,5 84,7
Qoraqalpog‘iston Respublikasi 11 5,1 57,5

Buxoro viloyati 11 5,1 54,2
Andijon viloyati 9 4,2 58,3

Qashqadaryo viloyati 9 4,2 57,4
Farg‘ona viloyati 9 4,2 77,7

Surxondaryo viloyati 8 3,7 50,6
Xorazm viloyati 8 3,7 44,6

Namangan viloyati 6 2,8 52,3
Jizzax viloyati 5 2,3 37,0
Navoiy viloyati 5 2,3 30,3

Sirdaryo viloyati 3 1,4 21,5

Manba: Milliy statistika qo‘mitasi ma’lumotlari;  - muallif hisob-kitobi;  - jami 215 tadan qolgan hududlar 
yig‘indisini ayirish orqali hisoblangan.

2-rasm. OTMlarning hududlar bo‘yicha taqsimoti, 2025/2026-o‘quv yili1

Tahlil OTMlarning hududlar bo‘yicha taqsimotida muayyan konsentratsiya mavjudligini ko‘rsatadi: 
OTMlarning 45,6 foizi Toshkent shahrida joylashgan, 2022/2023-o‘quv yilida esa talabalarning 34,0 foizi (1 
040,4 ming nafardan 354,0 ming nafari) poytaxt OTMlarida tahsil olgan (hisoblangan). Farg‘ona va Namangan 
viloyatlarida esa talabalar soni nisbatan ko‘p bo‘lishiga qaramay, OTMlar sonida hududlararo tafovutlar 
kuzatiladi. Bu holat SI loyihalarini amalga oshirish uchun zarur bo‘lgan kadrlar, texnologik infratuzilma va 
institutsional imkoniyatlarni hududlar kesimida yanada rivojlantirish zarurligini ko‘rsatadi. Shu sababli SIni 
joriy etishda hududiy OTMlarning mavjud salohiyati va ehtiyojlarini hisobga olish muhim ahamiyat kasb etadi. 
Natijalar ilgari surilgan farazni ma’lum darajada qo‘llab-quvvatlaydi.

X U L O S A  V A  T A K L I F L A R
Tadqiqot natijasida OTMlarda SIni joriy etish imkoniyatlarini baholovchi olti blok va 18 ko‘rsatkichdan 

iborat diagnostika tizimi hamda besh darajali yetuklik modeli ishlab chiqildi. Tizim darajasida HEMISning joriy 
etilgani barcha OTMlar uchun 2-darajali bazaviy yetuklikni shakllantirishga xizmat qilgani, OTMlarning hududiy 
joylashuvidagi tafovutlar esa SI salohiyatini hududlar kesimida izchil rivojlantirish zaruratini ko‘rsatishi aniqlandi.

1. OTMlarning SIga tayyorligini taklif etilgan ko‘rsatkichlar tizimi asosida muntazam diagnostika qilib 
borish va natijalardan rivojlanish yo‘nalishlarini belgilashda foydalanish. 

2. Hududiy OTMlar uchun umumiy foydalanishdagi SI xizmatlari va hisoblash resurslaridan foydalanish 
imkoniyatlarini kengaytirish (“umumiy xizmatlar markazi” modeli). 

3. Toshkentdagi yetakchi OTMlar va hududiy OTMlar o‘rtasida SI bo‘yicha hamkorlik va mentorlik 
dasturlarini tashkil etish. 

4. HEMIS ma’lumotlarining sifati va to‘liqligini baholovchi ko‘rsatkichlarni tizimga kiritish, chunki ular SI 
modellarini ishlab chiqishda muhim axborot bazasi hisoblanadi.

Kelgusi tadqiqotlarda taklif etilgan diagnostika vositasini OTMlar tanlanmasida empirik sinovdan o‘tkazish 
va ko‘rsatkichlar vaznini statistik usullar bilan aniqlash maqsadga muvofiq.

